
Leoto la Moja lwa Molete wa Molelo.

 (37)

Go tswa ka nako e re tswileng moleteng wa molelo bosigo jo bo fetileng ga e ke a kgona go ja sepe le fa e le go tshwara boroko. Tsatsi le letsatsi ke fa ke nnetse go gopola tsa moleteng wa molelo. Ga ke tswala matlho se ke neng ke se bona e ne e le molete wa molelo fela. Ditsebe tsa me di ne di sa kgone go tswalela dilelo tsa ba ba atlhotsweng, kwa ntle. Go tshwana le lenaneo la thelevishini, ke ne ke nnetse go tshameka ditiragalo tsa molete wa molelo gape le gape, ka go ipoeletsa mo tlhogong. Bosigo le bosigo ke ne ke le moleteng wa molelo, mme letsatsi le letsatsi ke ne kgaratlha go fitlhelela mafoko a a matshwanedi go tlhagisa selo se se makete se, go botlhe ba ba mo lefatsheng.

Morena Jesu a itlhagisa gape go nna a re, ‘‘Bosigong jono re tlile go tsena leotong la moja la molete wa molelo, ngwanaake. Se boife ka ne na le wena, mme ke a go rata.’’

Sefatlhego sa Morena se ne se tletse tlhoafalo le matlho a gaagwe a tletse bopelonolo le lerato le le tseneletseng. Le fa ba ba kwa moleteng ba latlhegetse saruri, ke itsitse gore o santse a ba rata, le gore o tlile go ba rata go ya bosakhutleng.

(38)

Morena a re go nna, ‘‘ngwanaake, Modimo, Rraarona, o re file rotlhe mongwe le mongwe wa rona boitaolo gore re itlhophele gore a re batla go direla Ene kgotsa Satane. Lemoga se, Modimo ga a direla molete wa molelo gore batho ba gaagwe ba ye koo. Satane o mpa a tsietsa ba le bantsi gore ba mo sale morago, mme fela molete wa molelo o diretswe Satane le baengele ba gaagwe. Ga se keletso ya me, kgotsa ya ga Rre wa me, gore ope a ye tshenyegong.’’ Dikeledi tsa kutlwelobotlhoko di ne tsa elela marameng a Morena Jesu.

 A tswelela ka go bua gape a re, ‘‘Gopola mafoko a me mo matsatsing a a latelang ga ke go bontsha molete wa molelo: ‘Ke nale maatla otlhe legodimong le lefatsheng.’ Lemoga se jaanong, nako tse dingwe e tla nna e kete ke go tlogetse o le esi moleteng wa molelo, go se jalo. Le ka nako tse dingwe masole a mewa ya bosula le mewa ya ba ba latlhegileng e tla kgona go re bona, mme nako tse dingwe ga ba kitla ba re bona. Kae kapa kae ko re yang teng mo moleteng wa molelo, o nne le kagiso moweng, o se tshabe go ntshala morago’’.

Ra tswelela pele ka go tsamaya mmogo. Ke ne ka mo sala morago ke lela. Malatsi a mantsi a fetile ke ntse ke lela, ke sa kgone go ntsha sefifi sa molete wa molelo moweng wa me. Ke ne ke lelela pelong bogolo jwa nako. Mowa wa me o ne o imetswe, o hutsafetse. 

Ra fitlha leotong la moja lwa molete wa molelo. Fa ke lebelela pele ga me, ka bona re tsamaya tselaneng e e neng e omeletse e shele. Go kueletsa go ne go tletse moweng o o leswe wa moo, le monkgo o o maswe wa loso o le gotlhe. 

(39)

Monko wa teng nako tse dingwe o ne le sebodu se se bogale sa go ntshwarisa mala a masesane. Gotlhe go ne go le lefifi kwa ntle ga lesedi le le neng le tswa go Morena Jesu le dikgabo tsa molelo wa dikhuti, tse di neng di tlhomilwe mmung gotlhe ko matlho a neng a filhelela teng. 

Ka ponyo ya leitlho, madimone ka mefuta yotlhe ya feta fa thoko ga rona. Mewa ya bosula ya makgakga e ne e re garula ga e feta. Mewa ya madimone ya bogolo le popego tse di farologaneng e ne e buisana. Pelenyane ga rona kwa, ledimone le legolo le ne le neela tse dinnye ditaelo. Ra ema go reetsa, mme Morena Jesu a re, ‘go nale masole a a sa bonaleng ka matlho a a seyong fa gone jaaanong- ke madimone a go tshwana le a mewa ya malwetsi.’’
‘Tsamayang!’ ga bua ledimone le legolo go a mangwe le go mewa ya bosula ya makgakga e me nnye ka mmele. ‘‘Dirang go le gontsi go go bosula. Thubang malapa le go senya matshelo a ba masika. Ngokelang badumedi ba ba bokoa, lo ba rutululeng le go ba latlhisa tsela e e siameng ka bontsi jwa bone ka mokgwa o o lo ka kgonang ka ona. Lo tla bona tuelo ya lona fa lo boela kwano.

‘‘Gopolang, lo nne kelotlhoko ka ba ba amogetseng Morena Jesu go ba mopholosi wa bone ka nnete. Bao ba na le maatla a go go ntsha bathong. Tsamayang jaanong go ralala lefatshe. Ke setse ke nale ba ba ntsi ba ba setseng ba ile ko godimo koo mme ke santse ke na le bale bantsi ba ke tshwanetseng go ba romela. Gopolang, gore re malata a kgosana ya lefifi le maatla a lefaufau.’’
(40)

Ga a fetsa go bua jalo, diphedi tsa bosula tsa simolola go tshabela godimo le go tswa ka molete wa molelo. Dikgoro tse di godimo mo leotong la moja lwa molete wa molelo di ne di bulega le go tswalega ka bonako thata go di bulela. Le gone, tse dingwe di ne di tlhatlhoga le go tswa ka mogorogoro o re neng re fologile ka one. 
Ke tlile go leka go tlhalosa sebopego sa diphedi tse tsa bosula. Se se neng se bua se ne se le segolo thata, go lekana le bera e e godileng, e le tshetlha ka mmala, ka tlhogo e tshwana le mamathwane le matlho a a agetsweng ko teng mo tlhogong e e bobowa. Matsogo a a meriri a ne a akgega ka matlhakore a mmele, mme go tswa meno a maleele go tswa gongwe meriring ya sefatlhego. 

Se sengwe se ne se le sennye e kete tshwene se na le matsogo a maleele le moriri gotlhe mmeleng. Sefatlhego se ne se le sennye, ka nko e e motswi. Ke ne ke sa kgone go bona matlho gope go sone. 

Se sengwe gape sephedi se ne se le tlhogo kgolo, ditsebe kgolo le mogatla o moleele, ga se sengwe gape se ne se le bogolo jwa pitse ka letlalo le le borethe. Go bona madimone le mewa ya bosula, go tlhakane le sebodu se se neng se tswa go tsone, di ne di ntshwarisa mala a masesane. Gotlhe ga ke leba go ne go tletse madimone le mewa ya bosula. Morena Jesu o ne a nkitsise gore madimone a magolo go feta otlhe a ne a bona ditaelo tsa bone go tswa go Satane ka sebele. 

(41)

Morena Jesu le  nna re ne ra tsamaya ka tselana go ya pele go fitlha re le khuting e e latelang. Dilelo tsa ditlhabi, tsa mahutsana a a sa lebalegeng, di ne di utlwala gotlhe. Morena wa me, ka ipotsa, go a bo go latelang?

Re ne re feta mewa mengwe ya bosula e e keteng e ne e sa re bone, go fitlha khuting e e latelang ya molelo le matlapa a a oketsang bogale jwa molelo. Eno khuti, e ne e na le monna wa mmele le seemo se segolo. Ka utlwa a rera efangedi. Ka kgakgamalo ka lebelela Morena Jesu gore a mphe tlhaloso, ka ke itse a phela a itse dikakanyo tsa me. Morena a nkaraba a re, ‘‘nako e a neng a le lefatsheng, monna yo e ne e le moruti wa efangedi. Kwa morago kwa, o ne a bua nnete mme a ntirela.’’

Ka ipotsa go re jaanong monna o ene o batlang moleteng wa molelo. O ne a le boleele jwa maoto a marataro, mmele wa gaagwe wa masapo o nale mmala o bosetlha jo bo leswe, go tshwana le letlapa le le tlhongwang tlhogong ya moswi lebitleng. Masaledi a diaparo tsa gaagwe a ne a santse a akgega go ene. Ka ipotsa go re ke goreng fa kgabo ya molelo e sa fisa maratha a a mo go ene a. Nama e e shang e ne e akgega go ene, mme legata la gaagwe la tlhogo le bonala le le kgabong ya molelong. Monkgo o o maswe o ne o tswa go ene.

Ka bona monna o a bula matsogo a gaagwe e kete o tshwere buka, a simolola go buisa ditemana go tswa bukeng e e seong, e e mo tlhaloganyong. 

(42)

Gape ka gopola se Morena Jesu a neng a se buile: ‘Ditirelo tsa ditokololo tsa mmele di ntse di feletse moleteng wa molelo, mme di dira go fetelela fano.’’

Monna yo o ne a bala ditemana ka ditemana tsa Lefoko, mme ke gopola gore o dira go tletse seatla. Morena Jesu a bua ka lentswe le le tletseng lerato le legolo go monna yo a re, ‘‘a go nne kagiso, didimala.’’ Ka nako yona eo monna yo a didimala, a retoga ka bonya go leba Morena Jesu.

Ke ne ka bona mowa wa monna yo mo mmeleng wa gaagwe wa masapo. A re go Morena, ‘‘Morena, jaanong ke tla rerela batho botlhe nnete. Jaanong, Morena, ke ipaakanyeditse go ya go bolelela botlhe ka felo le. Ke a itse gore nako eo ke neng ke le lefatsheng ke ne ke sa dumele gore molete wa molelo o teng, e bile ke sa dumele le gore o tlile go boa gape. Ke se batho ba neng ba batla go se utlwa, mme ka sokamisa nnete bathong ba kereke ya me.

‘‘Ke a itse go re ke ne ke sa rate ope wa mmala o sele kgotsa wa morafe o sele, ka bo ka latlhisa ba le bantsi tsela ya go ya go wena. Ke ne ke itirela melao ya me ka legodimo, le ka gore molemo le phoso ke eng. Ke a itse go re ke latlhisitse ba le bantsi tsela, ka dira gore ba le bantsi ba tsamaye ba kgopiwa ke Lefoko le le boitshepo la gago, ka bo ka tseela le bahumanegi tshelete. Mme Morena, ke solofetsa go dira se se siameng ga fela o ka nkhitsa fa. Nka se tlhole ke tsaa tshelete ya kereke. Ke setse ke ipobotse dibe. Ke tla rata batho ba merafe le mebala yotlhe.’’ 

(43)

Morena Jesu a re go ene, ‘‘Ga wa a ka wa sokamisa le go bua tse e seng tsone ka Lefoko le le boitshepo la Modimo fela, mme o ne wa bua maaka ka gore ga o itse nnete. Menate ya lefatshe e ne e le botlhokwa go wena go feta nnete. Ke ne ka go etela ka sebele go leka go go sokolola, mme wa pala go reetsa. O ne wa tswelela ka boithatelo jwa gago, bosula e le morena wa gago. O ne o itse nnete mme wa pala go ipobola kgotsa go sokologela go nna. Ke ne ke nale wena ka nako tsotlhe. Ke ne ke go emetse. Ke ne ke batla o sokologe mme wa pala. Mme jaanong katlholo e beilwe.’’

Kutlwelobotlhoko e ne e le sefatlhegong sa Morena Jesu. Ke ne ke itse gore ga monna yo a ka bo a reeditse ga mmoloki a mmitsa, a ka bo a se mo jaanong. Batho tlheng, a ko lo reetse tsweetswee.

Morena Jesu a bua le monna yo o retogetseng tumelo ya gaagwe gape a re, ‘‘O ka bo wa sala wa bua nnete, ka o ka bo o dirile go re ba le bantsi ba tsene tseleng ba itshiamise go amogelesega sefatlhegong sa Modimo ka Lefoko la Modimo, le le reng botlhe ba ba sa dumeleng ba tla nna le karolo ya bone mo nokeng e e shang ka molelo le matlapa a a oketsang bogale jwa molelo. 

‘‘O ne o itse tsela ya sefapaanong. O ne o itse tsela ya go phepafala go kgatlhisa matlho a Modimo. O ne o itse go bua nnete. Fela satane a tlatsa pelo ya gago ka maaka, wa tsena sebeng. O ka bo o sokologile wa ipobola ka botlalo, e seng ka bontlha bongwe. Lefoko la me le boammaaruri. Ga le bue maaka. Mme fela jaanong go thari, go thari.’’ Ga a utlwa se, monna yo a tsikinyetsa Morena Jesu lebolo a mo roga. 

(44)

Ka kutlobotlhoko, Morena Jesu le nna ra tloga go ya khuting e e latelang. Moruti wa go boela seretseng sa sebe o ne a ntse a rogana a le mabifi go Morena Jesu. Ga re tsamaya re feta dikhuti tsa melelo, diatla tsa ba ba latlhegileng di ne di otlologela go ya go Morena Jesu, ba kopa gore a ba tlhomogele pelo ka mantswe a a ithapeletsang. Matsogo le diatla tsa bone tsa masapo di ne di le ditshetlha le bontsho ka ntlha ya go sha- go se na nama e e phelang kgotsa gonna le madi, go se na dirwe tsa mmele, e le fela loso le go swa. Mo pelong ya me ke ne ke ntse ke lela ke re, lefatshe tlhe, sokologa. Ga o sa sokologe, o tla fitlha mo. Tlogelang dibe pele go nna thari.

Ra ema thoko ga khuti e nngwe. Ke ne ke na le bo pelotlhomogi jo bo tseneletseng thata go botlhe ba ba leng mo, ke nale mahutsana, ka bo ka utlwa mmele o nna bokoa, ka palelwa ke go ema ka botlalo. Dikeledi tse di tseneletseng di ne di ntsikinya mmele. Ka bua ka re, ‘‘Morena Jesu, ke utlwile botlhokotlhoko botenyeng jwa me.’’ 

Go tswa khuting e ga utlwala lentswe la mosadi le bua le Morena Jesu. O ne a eme mo gare ga kgabo ya molelo, e mo khurumeditse mmele otlhe. Masapo a gaagwe a ne a tletse diboko le nama e e suleng. Ga kgabo e ntse e tlhatlhoga e mo dikanyeditse,  a emisa diatla go ya go Morena Jesu a lela a re, ‘‘Nkhitse mo. Ke tla go fa pelo ya me jaanong, Morena Jesu. Ke tla bolelela ba bangwe ka maitshwarelo a gago. Ke tla paka ka wena. Ke a go rapela, tsweetswee nkgolole ke tswe mo!’ 

Morena Jesu a re, ‘‘Lefoko la me le boammaaruri, mme le bua gore botlhe ba tshwanetse go sokologa ba tlogele maleo a bone, ba nkope go re ke tsene matshelong a bone ga ba batla go falola lefelo le.

(45)

Ka madi a me go na le maitshwarelo a dibe. Ke botshepegi le go tlhomama mme ke tla itshwarela botlhe bao ba tlang go Nna. Ga ke kitla ke ba koba.’

A retoga, a lebelela mosadi yo a re, ‘‘ga o ka bo wa ntheetsa wa tla go nna wa ipobola, nkabo ke go itshwaretse.’’ 

Mosadi yo a botsa a re, ‘‘Morena, a go go tsela e nka tswang mo ka yona?’’
Morena Jesu a bua ka lentswe le le nnye a re, ‘‘mosadi,’’ a bua, ‘‘o ne o filwe ditshono tse dintsi go sokologa, fela wa thatafatsa pelo ya gago wa gana. Tota o ne o itse gore Lefoko la me la re badiraboaka botlhe ba tlile go nna le karolo ya bone mo nokeng ya molelo.’’ 

Morena Jesu a retogela go nna a re, ‘‘mosadi yo o ne a na le botsalanyo le bonyatsi jo bo leofetseng, le banna ba le bantsi, mme a nna ene yo o dirang gore malapa a le mantsi a thubakiwe. A ntse a dira tse, ke ne ke ntse ke mo rata. Ka tla go ene e seng ka go mo atlhola mme ka go rata go mo pholosa. Ke ne ka romela ba le bantsi ba badiredi ba me go re a kgone go ipobola dibe tsa gaagwe, mme a pala. Ga a ne a santse e le lekgarebe ke ne ka mmitsa, mme a tswelela ka go dira bosula. O dirile tse dintse diphoso, mme go le jalo nkabo ke ntse ke mo itshwaretse ga a ka bo a tlile go nna. Satane o ne a mo tsena, a nna pelo thata le pelokgopo, a palelwa ke go itshwarela ba bangwe.

(46)

‘‘O ne a ya kerekeng fela go ya go tsomana le banna. O ne a ba tshwara a bo a ba ngokela go ene. Ga a ka bo fela a tla go nna, dibe tsa gaagwe di ka bo ditlhatsitswe ke madi a Me. Karolo e nngwe ya gaagwe e ne e batla go direla Nna, mme fela motho ga o kgone go direla Modimo le satane ka nako e le nngwe. Motho o mongwe le o mongwe o tshwanetse go itlhophela gore o ya go direla mang.’’
‘‘Morena, mphe maatla a go tswelela pele.’’ Ka lelela Morena. Ke ne ke thothomela go tswa tlhogong go ya maotong ka ntlha ya ditiragalo tse di maswe tsa moleteng wa molelo. 

Morena Jesu a re go nna, ‘‘A gonne kagiso, didimala.’’

‘‘Nthuse Morena,’’ ka bua. ‘‘Satane ga a batle gore re itse nnete ka molete wa molelo. Le mo ditorong tsame tse di ikelang gosele ga ke ise ke nagane gore molete wa molelo e kaaba lefelo la go tshwana le le. ‘‘Morena wa tlhwatlhwa, go fela leng?’’ 

‘‘Ngwaanake,’’ ga araba Morena Jesu, ‘‘Ke Rara fela a itseng gore bofelo bo tla leng.’’ A bua gape le nna a re, ‘‘a gonne kagiso, didimala.’’ Maatla a mantsi a tla go nna.

Morena Jesu le nna re ne ra tsamaya mo gare ga dikhuti. Ke ne ke batla go goga motho o mongwe le o mongwe o re mo fetang go tswa molelong le go mo ragogisetsa maotong a Morena Jesu. Ke ne ka lelela thata mo teng.

(47)

Ka nagana ke le esi ka re, ga ke batle bana ba me gore batle mo, ka motlha ope.

La bofelo, Morena Jesu a retogela go nna a buela kwa tlase a re, ‘‘ngwaanake, re tla boela lapeng la gago jaanong. Bosigo jwa kamoso re tla boa re tla karolong e ya molete wa molelo.’’
Ga ke setse ke fitlhile kwa gae, ka nnela go lela ke sa fetse. Motshegare ke ne ke nna ke gopotse molete wa molelo le matlhhotlha pelo a batho ba ba leng koo. Ke ne ke bolelela batho botlhe ba ke neng ke kopana le bone motshegare  ka molete wa molelo. Ke ne ke ba bolelela gore matlhabi a molete wa molelo ga se a a ka dumelwang.

Lotlhe ba lo balang buka e, tsweetswee, ke a lo rapela, sokologang go tswa dibeng tsa lona. Bitsa Morena Jesu o mo kope go go pholosa. Mo bitse gompieno. O seke wa emela kamoso. Kamoso a ka tloga ya se goroge. Nako e a tsamaya, e a fela. Wela mangweleng a gago o tlhatswiwe maleo a gago. Direlanang molemo. Ka ntlha ya Morena Jesu, bontshanang molemo le maitshwarelano.

Ga o na le mabifi kgotsa o tennwe ke mongwe, mo itshwarele. Ga go na mabifi a a botlhokwa gore a be a fitlhise motho moleteng wa molelo. Itshwarele fela jaaka Morena Jesu a re itshwarela dibe tsa rona. Morena Jesu o kgona go go tshwarelela go ene ga o nale pelo e e boipobolo a bo a dire gore madi a gaagwe a re tlhatswe maleong otlhe. Rata bana ba gago, o be o rate moagisanyi wa gago fela jaaka fa o ithata.

(48)

Morena wa dikereke a re, ‘‘sokologa o pholosege.’’


